
The situation of children affected by famine in Qazaqstan in 1931-1933, who lost their parents, became increasingly 
difficult. Orphaned, homeless children seeking food and shelter would move to other regions. Along the way, the bones 
of dead children remained unburied and became prey for dogs and birds. The death toll from infectious diseases was also 
incalculable. In the early days of the famine, the Government seemed to ignore the deaths of starving and devastated 
children, and the fate of orphaned children, and didn’t take needed measures. Instead, they tried to hide this situation. 
The cases when children ended up in orphanages were especially difficult. Every day the number of the dead increased, 
and on winter days, when the relatives were unable to bury them, their bodies lay in the barn until spring. The number 
of dying children on the city streets and village roads was incalculable. Based on archival documents and eyewitness 
memoirs, the article examines the fate of Qazaq children who became victims of famine in the 1930s, and clarifies the 
measures taken by the Government to accommodate the starving and homeless children in orphanages, communes, 
and factory training schools. The work of the children’s commission established by the Government and its results are 
analyzed. The process of return of refugee children to their native places is also described in the article.

and Higher Education of the Republic of Qazaqstan, project IRN AP14869309.

1931–1933 жылдардағы қазақ балаларының ашығуы

1931–1933 жылдардағы Қазақстандағы аштықтың зардабын тартқан, ата-аналарынан айырылған балалардың 
жағдайы күннен күнге ауырлай түсті. Азық-түлік, пана іздеген жетім, панасыз балалар өзге өңірлерге қарай бо-
сып кетті. Жолда өлгендердің сүйектері ит-құсқа жем болып, көмусіз қалды. Жұқпалы ауруға ұшырап өлгендердің 
саны да есепсіз болды. Ашыққан, босқан балалардың өлімі, ата-анасыз жетім қалған балалардың тағдыры баста-
пқы уақыттарда үкімет тарапынан ескерілмеді. Керісінше бұл жағдайды жасырып қалуға тырысты. Балалар үйі, 
жетімханаларға тоғытқандардың жағдайлары да аса ауыр болды. Күнделікті өлгендердің қатары көбейіп, қыстың 
күні оларды жерлеуге мүмкіндік болмай, сарайларда жиналып, көктемге дейін жатты. Қала, ауыл көшелерінде 
өліп жатқан балалардың саны есепсіз еді. Мақалада 30-жылдары аштықтың құрбанына айналған қазақ балала-
рының қилы тағдыры архив құжаттарының, куәгерлердің естеліктері негізінде қарастырылады. Аштық тырнағы-
на іліккен қаңғыбас-босқын балаларды балалар, жетімдер үйіне, коммуналарға, ФЗО-ларға орналастыру және 
оларға көмек беру шаралары нақтыланады. Үкімет тарапынан құрылған балалар комиссиясының жұмысы және 
оның нәтижелері сарапталады. Сонымен қатар өзге өңірлерге кеткен босқын балаларды туған жерлеріне қайтару 
барысы айқындалады. 
Қаржыландыру көзі: Жұмыс Қазақстан Республикасы Ғылым және жоғары білім министрлігінің гранттық қаржы-
ландыру аясында орындалды, жобаның ЖТН ГФ AP14869309 «Қазақ ауылын күштеп жаңғырту: 1920 жылдардың 

Сілтеме жасау үшін: Смағұлова С.О. 1931–1933 жылдардағы қазақ балаларының ашығуы. Qazaq Historical Review. 
2023. №1 (3). 340–354-б.

Тірек сөздер: 1931–1933 жылдар-
дағы ашаршылық; қазақ балалары; 
өлім-жітім; балалар үйі; жұқпалы 
ауру

Keywords: Famine of 1931–1933; Qa-
zaq Children; Infant Mortality; Orphan-
age; Infecti ous Diseases

Ключевые слова: Голод 1931–1933 
годов; казахские дети; детская 
смертность; детский дом; инфекци-
онные заболевания

© Svetlana O. Smagulova, 2023



341
Светлана О. Смағұлова 

1931–1933 жылдардағы қазақ балаларының ашығуы

Голод казахских детей в 1931–1933 годы

Светлана О. Смагулова
доктор исторических наук, Казахский национальный педагогический университет име-

В Казахстане от тяжелых последствий голода 1931–1933 годов пострадало большое количество осиротевших де-
тей. Голодные, бездомные сироты в поисках еды и убежища, уходили в другие регионы. Тела, погибших в дороге 
детей, оставались не погребенными, становясь кормом для собак и птиц. Много детей погибло от различных 
инфекционных заболеваний. В начальный период голода правительство бездействовало и не обращало внима-
ния на многочисленные жертвы среди голодающих детей, оставшихся без родителей и вынужденных скитаться в 
поисках пропитания. Более того, оно пыталось скрыть масштабы жертв голода среди детей. Очень тяжелым было 
положение детей, попавших в переполненные детские и сиротские дома. В зимний период погибавших от голода 
и болезней детей не хоронили, их тела собирали в хозяйственных помещениях до весны. Тела, умерших от голода 
и болезней детей, лежали на улицах городов и аулов. В статье на основе архивных документов и воспоминаний 
очевидцев рассматриваются трагические судьбы казахских детей, ставших жертвами голода 30-х годов. Показаны 
меры, предпринятые властями, по размещению голодающих и бездомных сирот в детских домах и сиротских 
приютах, коммунах и ФЗО. Анализируется работа детской комиссии, созданной правительством и ее результаты. 
Также рассмотрен процесс возвращения в родные края детей, бежавших в другие регионы. 
Источник финансирования: Данная статья подготовлена в рамках выполнения проекта по грантовому 
финансированию Министерства науки и высшего образования Республики Казахстан ИРН ГФ AP14869309.
Для цитирования: Смагулова С.О. Голод казахских детей в 1931–1933 годы. Qazaq Historical Review. 2023. № 1 (3). 
С. 340–354. (на каз. яз.).

Кіріспе

ХХ ғасырдың 30-жылдардағы Қазақстандағы ашаршылық қазақ халқының есіне жазылмас 
жара салды. Осы жылдар аралығында ұлтына, түріне қарамай, қазақ жерін мекендеген 
қаншама адам аштық тырнағына ілігіп, ажал құшты, ауызға салар талғажау іздеп жаяу-жал-
пы елді-мекендерді кезді, өзге республикаларға, шет мемлекеттерге қарай босты. Қанша-
масы жол жиегінде қалып, мерт болды. Оның санына жету мүмкін емес. Аштық қасіреттің 
жантүршігерлік зардаптары миллиондаған адамдарды тағдыр тәлкегіне ұшыратты. То-
лықтай қаншама отбасының түтіні түтенбей, қырылып қалды. Туған жерін тастап жат жерге 
кетіп, әлі де сол жерлерде мекендеп отырғандары қаншама.

1931–1933 жылдардағы ашаршылық Қазақстанның демографиясына үлкен әсерін тигізді. Бүкіл 
республиканы шарпыған бұл қасіреттің ұшқыны тимеген отбасы кемде-кем десе де болады. 
Аштықтың зардабын тартқан халық басқа елдерге пана іздеп, боса көшті. Азық іздеп, шетел 
асты. Ауылдар азып, тозып өлген адамдардың сүйектері далада шашылып, жинаусыз қалды. 
Аштықтың соңынан қоса еріп келген жұқпалы аурудан адамдар баудай қырылды. Санитар-
лық және дәрігерлік көмек ауылдық жерде мүлдем болмады. Оның үстіне білімді дәрігерлер, 
фельшерлер мен дәрі-дәрмек жетіспеді. Ауылдарға жіберілген азық-түлік керуендерін жолда 
ашыққандар талап алу немесе келген тамақты асхана жұмысшыларының өздері қолды еткен 
деректер жиіледі. Адам етін жеу, өз баласын жеу сияқты сұмдықтар кеңінен орын алды. 

ХХ ғасырдың 30-жылдары қазақ жерінде болған ашаршылық нәубетінің тырнағына ілін-
гендердің көбі – балалар. Ең қиыны – осы балалардың ашығып өлуі. ОГПУ орындарына 
түскен ақпарларға, мәлімдемелер мен хабарларға қарасақ, әр округтарда аштық белгілері 
білініп, ісініп өліп жатқандардың арасында балалардың көптігін аңғарамыз. Балалардың 
ашығуына бастапқы кездерде үкіметтің тарапынан аса көңіл бөлінбеді. Өз жерінен басы 
ауған жаққа, өзге республикаларға қарай азық-түлік іздеп үдере босқындардың арасында 
балалардың көптігі де алаңдатпады. Жол жиегінде құлап өлгендердің басымы осы балалар 
болып, мүрделері жиналмай, көмусіз қалды. Қала көшелерінде қайыр тілеген балалардың 
да қарасы көбейді. Ашыққан ата-аналар сәбилерін әкімшілік, милиция мекемелерінің, 
балалар үйлерінің алдына тастап кетіп жатты. Ел азаматтарының бірнеше рет үкімет  

орындарына экономикаға көңіл бөлып, ауылшаруашылығын көтеру, тұтатнып келе жатқан 
аштықты ауыздықтауға қатысты жанайқайы назарға мүлдем алынбады. Керісінше оларға 
«ел арасында алауыздық туғызып отыр» деген кінә тағылды.

Ұсынылып отырған тақырыптың өзектілігі сонда, 30-жылдардағы аштық нәубеті тұсындағы 
балалардың аштыққа ұшырауы мен өлімін, балалар үйіндегі олардың жағдайын, аштықты 
ауыздықтауға қатысты жүргізілген күрес барысын нақтылап көрсету болып табылады.

Әдістер мен материалдар

ХХ ғасырдың 30-жылдарындағы ашаршылық тұсында ашыққан балалардың жағдайын 
зерттеу барысында талдау және сараптау, сипаттау, баяндау, тарихи байланыстыру мен 
жүйелеу, проблемалық-тақырыптық, статистикалық әдістері қолданылды. Талдау әдісі не-
гізінде Қазақстанның әр облыстарында ашыққан балалардың хал-ахуалы тарихнамалық 
зерттеулер мен тарихи құжаттар сараланады. Талдау барысында куәгерлердің естеліктері 
де назарға алынды. Сипаттау әдісі бойынша аштықтың шығуына себеп болған жағдайлар 
және онымен күрес барысында жүргізілген іс-шаралар қарастырылды. 

Ашыққан балалар мен құрбандардың санын нақтылау барысында статистикалық әдіс қолда-
нылып, архивтік деректер мен ғалымдардың зерттеулеріндегі түрлі мәліметтер қолданылып, 
Қазақстан облыстарында ашыққан балалардың саны салыстырмалы түрде көрсетілді. 

Босқын балаларды орналастыру барысындағы жүргізілген іс-шаралар барысы архивтік құ-
жаттар негізінде салыстырмалы түрде қолданылды. Жетім балаларды балалар үйіне, ба-
лабақшаларға орналастыру мен ерекшеліктерін бір-бірімен тарихи байланыстыру және 
тарихи оқиғаларды жүйелеу әдістері де пайдаланылды. 

Талқылау

ХХ ғасыр 30 жылдарында болған ашаршылық мәселесі кеңестік жүйе тұсында арнайы түр-
де зерттелінбеді және жабық тақырып болғаны белгілі. Дегенмен сол кездердегі 20–30 
жылдары ауыл шаруашылығындағы өзгерістер мен саяси науқан тұсындағы жағдай, ел эко-
номикасын қалпына келтіру барысын зерттеген қазақстандық тарихшылар Соломон Ней-
штад, Әбді Тұрсынбаев пен Григорий Дахшлейгер, Ақай Нүсіпбековтар еңбектерінде ашар-
шылық мәселесін нақты айтпаса да, оның тууына себеп болған жәйттерге тоқталып өтеді 
[Нейштад 1957: 380; Дахшлейгер 1965: 535; Турсунбаев 1950: 100; Нусупбеков 1953: 98]. 

Аштықтың ащы шындығын айтуға үкімет рұқсат бермеді. Ұзақ уақыт жабуылы күйде қа-
лып, оның қасіретін дәлелдейтін барлық құжаттар архив қойнауында құпия күйде жатты. 
Бір ерекшелігі осы 30-шы жылдардағы аштық тауқыметі жайында бірде-бір мерзімді бас-
пасөзде хабар, ақпар жарияланбады. Сөйтіп үкімет өз күнәсін жасырып бақты. Қазақстан-
дық тарихшылар тарапынан тек 90-шы жылдардың басында ғана қолға алынып, үкіметтің 
арнайы шешімімен 1991 ж. қарашасында комиссия құрылып, аштықтың шығуына себебін 
болған жәйттер анықталды. Комиссия жұмысының нәтижесі мерзімді баспасөз беттеріне 
жарияланды. Бұдан кейін Шоқан Уәлиханов атындағы Тарих және этнология институты-
ның архивтік құжаттары негізінде ашаршылықтың шығу себебі мен зардаптарына қатысты 
ғылыми жинағы жарық көрді [Козыбаев 1998; Данилов 2001, 1]. 

90-шы жылы Қазақстанда болған ашаршылықтың зардабын ашық түрде айқындаған Вале-
рий Михайловтың орыс тілінде жарық көрген «Хроники Великого джута» кітабы болды. Бұл 
еңбек 1992 жылы «Ұлы жұт шежірелері» деген атпен қазақ тіліне аударылса, 2008 жылы 
неміс тілінде басылып шықты. Кітапта 30-жылдардағы Қазақстандағы аштық барысы мен 
оны ауыздықтаудағы іс-шаралар, ұлт зиялыларының нәубетке қарсы жүргізілген күрес ба-
рысы нақтыланады. Босқыншылық, балалардың ашығуы мен өлімі ғылыми зерттеулердің 
негізінде берілген [Михайлов 1990]. 

Нақты болмаса да Ашаршылық құрбандары, балалардың қалай аштықтан қырылғандығы 
жөнінде мәліметтер ғалым Бейбіт Қойшыбаевтың құрастыруымен шыққан «Зауал» атты 
мақалалар мен естеліктер жинағында келтірілді [Қойшыбаев 1991: 272]. Сонымен қа-
тар ақтаңдақтар ақиқатын зерттеу мәселесі қолға алынған кезде ашаршылық зардабын 
көзімен көрген куәгерлердің естеліктері топтастырылған «Қызылдар қырғыны» жинағында 
ата-анасынан айырылып жетім қалған бала, балаларынан айырылған ананың зары, ашар-
шылықтың ащы шындығы баяндалады [Қыстаубаев, Хабдина 1992: 256].

Аштық мәселесі еліміз тәуелсіздік алғаннан кейін ғана көтеріле бастады. ХХ ғасырдың 
90-жылдарының басында әл-Фараби атындағы Қазақ мемлекеттік университетінің тарих 
факультетінде Қамбарбек Атабаевтың жетекшілігімен ұйымдастырылған «32-нің зұлыма-
ты» атты студенттер үйірмесі жұмыс істеп, үйірме мүшелері тарихи-этнологиялық экспеди-
ция ұйымдастырып, ауыл-ауылдан ашаршылық жылдарына қатысты куәгерлерден естелік-
тер жинаған еді. 2014 жылы тарихшылар Тұрғанжан Төлебаев пен Гүлмира Сәбденованың 
құрастыруымен «32-нің зұлыматы» атты деректер жинағы жарық көрді. Бұл жинаққа енген 
естеліктерде балалардың қырылуына қатысты, балалар үйіндегі аянышты жағдай жөнінде 
құнды мәліметтер бар [Төлебаев, Сәбденова 2014: 308]. 

Соңғы екі жылда аштық мәселесін зерттеу жалпыұлттық деңгейге көтерілді. Бұл Президентіміз 
Қасым-Жомарт Тоқаев «Тәуелсіздік бәрінен қымбат» деп аталған мақаласында ашаршылық 
мәселесіне мемелекет тарапынан дұрыс баға беру қажеттігін көтерген болатын. Прези-
дентіміздің 2020 жылдың қарашасында саяси қуғын-сүргін құрбандарын толық ақтау жөнінде-
гі мемлекеттік комиссия құру турасындағы жарлығынан кейін аштық мәселесін де қарастыру 
қолға алынып, нәтижесінде бір кездерде қол жетпеген құжаттар іздестіріліп, әр облыстар бой-
ынша жинақ болып жарық көрді. «Ашаршылық. Голод. 1928–1934» деп аталған бірнеше том-
дық жинақ аштықтың шығуына себеп болған жағдайларға қатысты құжаттарды топтастырды. 
Бұл жинақтарда үкіметтің жүргізген науқандарының тікелей қатыстылығына дәлелдейтін де-
креттер, қаулы-қарарлар, мәліметтер, есептер мен анықтамалары, ашаршылық куәгерлерінің 
естеліктері бар. Қазақ жерінде ашыққан, қырылған балаларға, оларға қатысты қолға алынған 
іс-шаралар жөнінде  құжаттар кездеседі [Әбдіғалиұлы 2021]. 

Дегенмен ашаршылық жылдарында Қазақстанда ашыққан, босқан, панасыз қалған бала-
лардың тағдырына арналған нақты еңбек жоқ деуімізге болады. Бұл мақала ғылыми айна-
лымға енбеген Қазақстан Республикасының Президент архиві мен Орталық мемлекеттік 
архивінің және облыстық архивтердегі құжаттардың негізінде жазылды. 

Нәтиже

1931–1933 жылдары аштыққа ұшыраған балалар туралы мәліметтер күнделікті түрде өлкелік 
комитетке жіберіліп жатты. Архив құжаттарына сүйенсек, әр облыстарда ашыққан балалар-
дың санының күннен-күнге ұлғайып, араларында өліп жатқандардың да көбейіп келе жатқан-
дығы құпия түрде хабарланыпты. 1931 жылдағы қыстың алғашқы айларында ашыққан-
дардың арасында балалардың барлығы, оларға қажетті көмек көрсетілмей отырғандығы 
жөнінде жоғары орындарға толассыз ағылған. Бірақ жіберілген мәліметтердің бәрі де құпия 
түрде ұсталған. 18 ақпандағы Ақтөбе округінің Ақтөбе ауданынан келген осындай өте кұпия 
ақпаратқа сүйенсек, азық-түліктің жоқтығынан ауылды жерлерде аштық өршіп, ісініп кеткен-
дердің қатарында балалардың көптігі хабарланған. Мәселен, №39 ауылдағы Зайченко, Ше-
ботаева, Сүйіндіковтың балалары аштықтан ісініп, жүре алмай қалған, ауыл-ауылды аралап 
қайыр тілеп кеткен [ҚР ОМА. 30-қ. 7 рсч-т. 123-іс. 11-п.]. Қобда ауданының №1 ауылында ке-
дей шаруа Расқалиевтің отбасында 2 баласы аштықтан өліп, қалғандары ісініп, өлім халінде 
жатқан [ҚР ПА. 719-қ. 3-т. 218-іс. 3-п.]. Жоғары орынға жіберілген бір хатта: 

Мекемелерге аш, жартылай үсіп қалған балаларын тастап кетуде. Балалар үйлері то-
лық болғандықтан, келгендерді қабылдамауда. Қаладан күн сайын аштықтан ісінген, үсіп 

қалған барлық жастағы тастанды балаларды кездестіруге болады. Олардың әдеттегі 
жауабы: «әке өлді, шешем де қайтыс болды, үйім жоқ, нан да жоқ»... Жеке азаматтар 
мұндай балаларды милиция бөлімшесіне барады, бірақ олар қабылдамай, көшеге қуып 
шығады, – делініп, тіпті бар балалар үйінің жағдайының аса ауырлығы баяндалды. 

Олардың айтуынша, іші лас әрі сасық иісті, балалар еденде жатыр, әлсіздер жылайда ал-
май, дәреттерін астыларына жіберуде. Беріліп жатқан тамақ та мардымсыз. Балалар үйінің 
ауласы мен шөп қорада өлген балалардың мүрделеріне толған. Олар балалар үйін мәйітха-
наға теңейді [ҚР ПА. 141-қ., 1-т., 5233-іс. 8–9-пп.]. 

Ашығып өлгендердің балалары панасыз қалып, азық іздеп дала кезіп, ауыл-ауылды ара-
лады. Өлекселерді жеді. Ит пен мысықтарды талғажау етті. Тамақтандыру пункттерін-
де еті мүлдем жоқ сылдыр сумен қоректенді. Жалпы аудандарда кішкентай балаларға 
берілетін нан мөлшері тым мардымсыз еді. Мәселен, Қаратал ауданында 12 жасқа дей-
інгі балаларға күніне қорек болатын бар-жоғы 150 грамм ғана нан берілген [ҚР ОМА. 
1179-қ. 5-т. 1-іс. 178-п.]. 

Павлодар ауданына барған өкілетті уәкіл Абдолла Розыбақиев қазақ өлкелік комитетіне жі-
берген жеделхатында Павлодар қаласына ауылдардан әкеліп, балаларын тастап кету фак-
тісінің жиілегенін келтіреді [ҚР ПА. 141-қ., 1-т., 5235-іс. 26-п.]. 

Павлодардағы балалардың жағдайы саяси жер аударылып келген В.А. Иогансен, П.А. Семе-
нин-Ткаченко, А.Ф. Флегонтованы бей-жай қалдырмай, КСРО Орталық Атқару комитетінің 
Алқасына 1932 ж. 1 ақпанында хат жазуға мәжбүр болған. Онда балаларды орналастыра-
тын үйлердің жоқтығы, барларының өзінде тамақтың жоқтығынан аштықтан ісініп жүре 
алмай қалғандығын, көшедегі қаңғыбас балаларды милиция үйіне апарса да, көшеге қай-
тадан қуып шығатындығын, өлген балалардың мүрделері ұзақ уақыт жатып қалатындығын 
ашық келтіріді [ҚР ПА. 141-қ., 1-т., 5233-іс. 8–9-пп.]. 

1932 жылы ақпанда Қазақ өлкелік комитетінің екінші хатшысы Ізмұқан Құрамысов пен Халық 
комиссарлар кеңесінің Мемлекеттік жоспарлау комитетінің орынбасыры Исидор Маймин-
ге Қазақ АКСР Біріккен Мемлекеттік Саяси басқарманың (ОГПУ) орынбасары Мироновтан 
Павлодарда ашыққан, қорғансыз балалардың толып кеткені, олардың сандары күннен күнге 
өсіп жатқандығы жайында хабар түскен. 29 қаңтарда ашыққан балалардың саны 43 болса, 
ақпанның алғашқы күні 65-ке жеткен. Бұл балалар суық бөлмеге орналастырылған және 
азық-түліктің берілмегендіктен 31 қаңтардағы мәлімет бойынша, 1 мен 8 жас аралығындағы 
10 бала өліп, 8 бала өлім аузында жатқан [ҚР ОМА. 30-қ., 7 рсч-т., 153-іс. 20-п.]. 

Аштықтан әбден ісініп, жүре алмай қалған балаларының күйіне ата-аналары шыдамады. 
Бірі балаларын мекемелердің, балалар үйінің алдына, далаға тастап кетсе, бірі балаларын 
бай саудагерлерге сатты. Амалы қалмағандар өз қолымен өлтіруге дейін барды.

Аштық дәмін татқан куәгер, бұрынғы Семей облысы, Ақсуат ауданының тұрғыны Қасым 
Тоқтарбаев көзімен көрген жағдайды былайша баяндайды: 

Жас әйелдің өз баласын өзі тасқа басын салып мыжығанын, өлтірмек болғанын өзім 
көрдім. Әлгі баланы жұлып алып, бесатарды алып, әйелді атайыншы дегенімде, әкем 
қолымдағы мылтықты жұлып алып: «бұл әйел өз ажалынан-ақ өледі», – деді. Кейін бі-
раз күннен кейін сол әйелдің іші кеуіп жатқанын көрдік [Төлебаев, Сәбденова 2014: 31].

Ақын Мәриям Хакімжанова да: 

Талғар, Пролетарь көшелерінде ірі байлар тұрған екен. Кәмпескеден кейін солардың саңғы-
раған кең үйлерін мектеп, интернат, балабақшаға айналдырыпты. Осы маңда 12 бөлмелі 
бір ясли-бақша бар еді, соған келдік. Қарап жүріп үйге кірер басқыштың астындағы қарға 
көміліп қатып қалған тоғыз баланың өлігін тауып алдық. Біздің ондығымыздың бригадирі, 
рабфактың студенті әрі парторгі Аққошқаров деген ақылды жігіт еді, сол тұрып: «Ой, 

сорлылар-ай, мыналардың бәрі қара шаштылар ғой, бұл өзі тағы да қазаққа келген қырғын 
болды ғой деп күрсінді – деп күңірене жазды [Әбдіғалиұлы 2021, 5: 11]. 

Тура осындай жағдайды Ғалым Ахмедов та өзінің естелігінде: 

Әулеатадан мен тұрған Бурыл көшесінде жетімхана бар еді. Аудандық оқу бөлімі 
босқан елдің балаларын сыйғанынша алған. Бірақ кенеуі кеткен балалар тіпті көп өліп 
жатты. Әлі көз алдымда, таң азанда жетімхананың арбакеші түнде өліп қалған бала-
ларды жайдақ арбаның үстіне престеп салып тиеп, үстін брезентпен жауып молаға 
қарай алып өтеді, сонда жалаңаш балалардың қол-аяқтары арбаның жан-жағынан са-
лақтап бара жатты..., – деп келтіреді [Әбдіғалиұлы 2021, 5: 30]. 

Бұл бірі-жарымды ғана көзбен көргендердің естеліктері. Мұндай жәйттерді сол 30-шы жыл-
дары аштықтан тірі қалғандардың көз алдында, көкейінде қалды. Панасыз балалар бір үзім 
нан үшін амалсыздан ұрлыққа барды. Базарлардың, асханалар мен дүкендердің маңайын 
торығандар сәті түскенде ауызға басар тамақты көпшіліктің көзінше ұрлауынан қожайын-
ның таяғына, дүкен, асхана иесінің тепкісіне тап болды. 

Аштық қатты жайлаған кезде үкімет тарапынан құрылған әрбір өңірдің комиссиялары қаңғып 
жүрген, босып кеткен балалардың санын анықтауға, оларға жедел түрде балалар үйін ашу 
арқылы аман алып қалу шараларын жүргізу қажеттігін түсінді және шамалары келгенше осы 
істі қолға алуға тырысты. Алайда үкіметтің нұсқауымен жедел түрде құрылған жетім балалар 
үйі, балабақшалар атына сай емес еді. Қаржының жете бөлінбеуі немесе қолды болып кетуі-
нен жетімдер үйі төсек-орын, киім-кешек, азық-түлікпен дұрыс жабдықталмады. Оларға деп 
берілген ғимараттар да тұруға жарамсыз болды. Бөлмелері сыз, қыстың күні жылытылмаған-
дықтан, әрі керуеттің болмауынан жерге төселген киіз туырлықтың үстіне жатып суықтан 
ауырғандарының қатары көбейді. Осы балалар үйін тексеру барысында көп жағдайларда 
балалардың құнары жоқ сылдыр сумен ғана қоректеніп отырғандығы, кейбір балалар үй-
інде нанды мүлдем көрмейтіндігін, балалар үйінің қызметшілері азық-түлікті ұрлап, оларға 
беретін тамақ мөлшерін азайтып беретіндігі де анықталды. 

Алматы облысының «Ораз» колхозындағы қаңғы қалған балаларға арналып ашылған бала-
лар үйін арнайы түрде тексеру барысында жатақхананың екі бөлмесіне орналастырылған 
балалардың көбі өте жүдеу, киімдері тозған әрі биіттеп кеткендігі, қажетті төсек-орын, ыды-
стармен жабдықталмағандығы анықталған. Бөлмелері суық, от жақса да түтіндеп, жылы-
тылмаған. Оның үстінде комиссия мүшелері тексеру кезінде бір баланың өліп, екіншісі өлім 
аузында жатқандығына куә болған. Балалардың асханасы ауылдың басқа көшесінде орна-
ласқан, әрі едені мен терезесінде әйнегі жоқ, өте суық, сыз болғандықтан әлсіз балалардың 
бұл жерге өз аяқтарымен келіп тамақтанғаны тұрмақ, жүруге де қауқарлары болмаған. 

Комиссиямен бірге жүрген санитарлық дәрігер Күсепғалиев ауру балаларға медициналық 
көмек көрсетіп, балалар жататын үйді, асхананы тазалау, оларды моншаға апарып, таза киім 
кигізу және есік-терезелерін бітеу, бөлмелелерін әрлендіру (дизенфекциялау), балаларға 
қажетті мөлшерде тамақ бөлгізу қажеттігін жөнінде балалар үйінің қызметкерлеріне нұсқау 
берген [АОМА. 1-қ. 13-т. 86-іс. 5–6-пп.]. Өкінішке орай мұндай комиссиялық тексерістер жиі 
жүргізілгенімен де балалар үйінің жағдайы оңала қойған жоқ. Себебі, қолында қаражаты 
жоқ, көмек дұрыс жетпегендіктен берілген нұсқауларды жүзеге асыру мүмкін емес еді. 

Жұқпалы ауру балалардың арасында тез тарады. Көбіне бір ауылдан екінші ауылға босып 
тамақ іздегендер ауруды өздерімен қоса ала келді. Жұқпалы аурумен ауырғандарға меди-
циналық көмек жетпеді, дәрігер мамандардың және дәрі-дәрмектің болмауы жағдайды 
одан сайын қиындатып жіберді. Бұл жағдайды ОГПУ өкілдерінің жеделхаттары, мәлімде-
мелері айқын жазды. Шымкенттен ОГПУ өкілі Агеев Алматыдағы ОГПУ басшысынап жібер-
ген жеделхатында Әулиеатаны сүзек ауруы жайлап, олардың қатары 400 адамдай болған-
дығын, қырғыз жерінен толассыз келіп жатқан босқындардың басымы балалар екендігін, 

ауруды емдеуге дәрігерлер жетіспейтіндігін хабарлаған. Сүзекпен ауырған балалар кө-
бейгендіктен екі бірдей мектеп жабылып, ол жерге жұқпалы аурумен ауырған қаңғыбас 
балаларды орналастырған. Ауруды емдейтін медицина қызметкерлерін жіберуді өтінген 
[ҚР ОМА. 30-қ. 7 рсч-т. 186-іс. 2-п.].

Әулиеатадағы босқындардың арасындағы балаларға комиссия барынша көмек беруге ты-
рысты. 1933 жылдың 7 наурызындағы ОГПУ-дың хабарламасына сүйенсек, 2 балалар бақша-
сын, 3 балалар ауруханасын және 5 балаларға арналған тамақтану пунктін ашқан. Ғимараттын 
жоқтығынан «Ленин», «Октябрь» және «Карл Маркс» атындағы үш бірдей мектепті жауып, 
оларды аурухана мен тамақтану пунктіне айналдырып, ауырған балаларды орналастырды. 
Алайда осы балалар үйі мен ауруханаларды азық-түлікпен, қиім-кешекпен жабдықтау мүл-
дем болмаған. Бір пар аяқ киімді 5–10 бала киген [ҚР ОМА. 30-қ. 7 рсч-т. 186-іс. 139–140-пп.]. 

Шығыс Қазақстан облыстық комитетіне Өскеменнен құпия түрде жіберілген баяндамалық 
жазбада Түркістан-Сібір теміржолы бойында босып жүрген аштардың арасында балалар-
дың көптігі келтіріледі. Арып-жүдеген балалар қайыр тілеп, ұрлық жасап, асханалардың, 
наубайханалардың, нан дүкендері мен буфеттерді торуылдаумен болған. Бұлардың ара-
сында сүзек аурумен ауырғандардың барлығы да айтылады. Аягөз аудандық атқару ко-
митетінің хабарлауынша, Сергиополь селосында босып келген қаңғыбас балалардың саны 
600-ге жеткен [Әбдіғалиұлы 2021, 3: 504–505]. Тура осындай жағдай Қарағанды облысында 
да орын алған. Облысқа қарасты Пальманов ауданындағы Колхозный, Степной, Веселый 
және Токарев поселкелерінде наурыз айының аяғында ашығып, жүре алмай қалған ауру 67 
бала мен 17 жеткіншектер анықталған [Кондрашин 2011, 1: 134]. 

Алматы қаласының тұрғыны, соғыс және еңбек ардагері Сіләмбек Шәкімтайұлы аштық 
кезінде өзі болған балалар үйінің жағдайын: 

...шыбын жанымыз шырқырап, басымызды тауға, тасқа да соққанмен отбасымыз ойран-
нан аман қалмады. Сол жылдары бауырларым Серікбек, Қызырбек, қарындасым Қапуза 
аштық тырнағына ілікті. Үлкен апайым Бәтиман екеуімізді амалдың жоқтығынан Үр-
жарда апайым ашылған балалар үйіне өткізді. Ол кезде мұнда да қайбір күй болсын. Қо-
раға қамаған қозыдай жерге жатамыз. Күніне беретін жүз грамм қара нанды әлі жеткен-
дер тартып жейді. Күн сайын он шақты бала аштан өліп, оларды арбаға тиеп апарып, 
Үржардың шетіндегі ұраға көмеді. Кешікпей Бәтиман апайымнан да айырылдым. Аштық 
арсыз емес пе, кейде орталықтағы базарға барып «қарақшылық» жасаймыз. Жейтін 
нәрсе көрсек, бас алып ауызға саламыз. Мұндайда ұрып-соққанға да қарамаймыз. Тіпті 
шыдамағанда ауылдың шетіне шығып, шөпке малша жайылып жүрдік. Улы шөп жеп, өліп 
кеткендер де болды, – деп есіне алған екен [Қыстаубаев, Хабдина 1992: 222–223]. 

Қазақ жазушысы Өтебай Канахинді аштан бұралып шалажансар жатқан жерінен тауып 
алып, Ырғыздағы балалар үйіне апарған екен. Сол балалар үйі жайында есінде қалғаны: 

Басқа жерде қандай болғанын білмеймін, бәрімізді орналастырған Ырғыздағы 
(Ақтөбе облысы) панасыз балалар үйі де бізді өгей қабақпен қарсы алды: 
төсек-орын атымен жоқ, еденге жайған киіздің үстіне жатамыз және сондай 
бір киізді жамыламыз. Көпшік дегенді білмейміз. Былай да өлермен болып жет-
кен – бастары қауғадай, шеке тамырлары білемдей, мойындары ырғадай, қа-
рындары қабақтай, қабырғалары ырсиған, қол-аяғы шидей шілбиген аш-арық 
балаларды өріп жүрген қандала жабыла шаққанда кейде түні бойы көз ілмей 
шығамыз. Биттеп-құрттауымыз шегіне жеткен. Шашы едірейіп өсіп кеткен, 
ауру-сырқаулау алты-жетідегі бір баланы құжынаған, шашының әр талының 
түбінде дерлік бір кіріп, бір шығып өріп жүрген бит жеп өлтіргенін өз көзім-
мен көрдім. Балалар үйіне деп әкеліп жатқан ұнға жолда аш кірешілер тұз қо-
сып, соның салмағындай ұнды ұрлайды. Сор татқан нан жеп, тұзы удай ащы 
быламық ішкеннен кейін біздің ішіміз өтіп, шетімізден ісіп-кебе бастадық, 

1931–1933 жылдардағы қазақ балаларының ашығуы

өлім-жітім аз болған жоқ. Қыстың ұзақ түніне аш-арық баланың қуығы қалай 
шыдасын, таң алдында түзге шықтым. Дәретхана деп оның қасында содан 
аумайтын, жазда үйді ақтау үшін әк сақтаған жұқа тақтай-қойманың есігін 
ашып қалғанымда, отынға жаққалы дайындаған сексеуілге ұқсатып, төбеге 
жеткізе қалап қойған өзім құралпы, кейбірі менен де кішкентай балалардың 
тырдай жалаңаш өлі денелерін көргенде, зәрем ұшқаны сонша, табанда құлап 
қалыппын. Арғы жағында не болғанын білмеймін. Ес-құсым жоқ, талып жатқан 
жерімнен біреулер көтеріп ішке кіргізсе керек... [Әбдіғалиұлы 2021, 5: 93]. 

Балалар үйіндегі сұмдық жағдайды Тасболат Іңкәрбаев көзімен көрген. Балалар үйінің бас-
шыларының жүргенсіздік әрекеттеріне де куә болған. 

Ол кезде мен 11–12 жастамын. Біз тұрған көшеде детдом бар еді. Сол детдомның 
балалары көп өлді. Күнде ат-арбамен өліктерін село шетінде арнайы қазылған үлкен 
апанға таситын. Мен күнде әлгі детдом басшыларының үйлеріне қымызды ертемен 
апарып беремін. Кей күндері өздері ұйықтап жатады. Есіктен төрге дейін шашылған 
ыдыс-аяқ, тағамның қалдықтары өте көп. Бұдан асқан жауыздық бола ма?, – деп кел-
тіреді [Қыстаубаев, Хабдина 1992: 251]. 

Семей қаласындағы босқын балаларға арналған үйдің жағдайын тексеруге барған денса-
уылық сақтау комиссариаты өкілінің жазбасында Семейден 105 шақырым жердегі «Қызыл 
ауыл» селосындағы босқын балаларға арналған балалар үйіне барып тексеріс жүргізгенін 
айтады. Ол жердегі балалар үйі 17 сәуірде ашылып, 488 босқын балаларды Семейден қа-
былдап алған. 11 мамырда тағы да 198 баланы қабылдаған екен. Ашылған күннен бастап 
11 мамырға дейін 172 бала өлген. Балалардың көбі әбден ашығып, ісініп кеткен, әлділеу 
дегендері азық іздеп, қашып кеткен. Ауыру жұқтырғандары аурухананың екі бөлмесіне 
жатқызылған. Әлсіз 33 бала жеке бөлмеге жатқызылып, оларға аз да болса құнарлы тамақ 
беріле бастаған. 4–8 жастағы балалардың арасында іш ауруы ауырғандар көбейген.

Өкілдің жазуынша, балалар үйінің 2-і асханасы мен 5-і жатын бөлмелері бар. Кей бөлмеде 
ағаштан жасалған жатын орындар болса, кейбірі еденде жатыр. Балалар үйі лас, үйдің айна-
ласы нәжіске толып кеткен, өлген балалардың ескі киімдері, сүйектер шашылып жатыр. Тере-
зелерінде әйнек жоқ, суықтан балалар бүрсең қағуда. Балаларға киім берілмеген. Жіберілген  
100 пальтоның бірі де сәйкес келмеген. Тамақтары да құнарсыз. Күнделікті 300 гр. нан мен бір 
реттік макарон қосылған көже, кофе мен сүт берілген. Дәрігерлік көмек жеткіліксіз, маман дәрі-
гер жоқ, жалғыз фельдшер барлық ауруларды қарауға жетпейді [Әбдіғалиұлы 2021, 7: 240–242]. 

Панасыз-босқын балаларды мүрделері далада, ауыл, қала көшелерінде ұзақ жатып қал-
ды. Қыс уақытында өлген балаларды жерлеуге балалар үйінің еш жағдайы келмеді. Себебі, 
біріншіден, жердің тоң болып қатуынан болса, екіншіден, балалар үйінің қызметкерлерінің 
шамасы жетпеді. Сондықтан балалар үйінің қоймасында өлген балалар көктем келгенше 
сақталды. Көмусіз қалғандар ит-құсқа жем болды, көктем шыға иістеніп, құрттап жатты. 

Балаларды аңша аулап жеу фактілері жиілеген. Оның архив құжаттары да, аштықты ба-
сынан кешірген куәгерлердің естеліктері растайды. Жезқазған облысының тұрғыны Салиха 
деген апа балалар үйіндегі осындай жағдайды былайша баяндайды: 

Екі қыз екенбіз. Әкем қыстың ішінде үш-ақ күн ауырып өлді. Содан кейін біздің тамағы-
мызды ашыққандар тартып алды. Үлкем апам сегіз жасында екі-ақ күн ауырып өлді. 
Әкем семіз кісі екен. Үш күннен кейін қабірден суырып алып жеп қойды. Сонан мені арқа-
лап шешем байғұс Жаңаарқаға барады. Балалар үйіне тапсырады. Бастығы Төрехан 
Шәріпқызы екен балалар үйінің. Балалар үйінде тұрып жаттым. Алғашқыда шешем кеп 
көріп тұрды. Мені детдомдағы ересек апам Зурә бауырына басып жатушы еді. Неге 
десеңіз, киіз үйдің іргесінен балаларды суырып әкетіп жеп қояды екен. Бір түнде бізді 
Спаскіге көшіріп әкетті. Балаларды ұрлап қоймағасын, Малқамбай Әбдікәрімов деген 
келіп, таныған балаларды елге әкетіп жүрді [Қыстаубаев, Хабдина 1992: 133]. 

Шекараға жақын маңда тұратын ашыққан қазақтар көршілес мемлекеттерге өтіп кетуге ұмтылды. 
Олардың бірі шекарадан өтіп кетсе, кейбірін ОГПУ орындары ұстап кері қайтарған. Шиіттей бала-
лары бар кейбір отбасылар азықтың жоқтығынан балаларын сатып, өздері кейін қайтуға мәжбүр 
болды. Қолдарында ешқандай да қорегі жоқ босқындар балаларымен бірге колхоздарды аралап 
қайыр тіледі. Өлген малды пісіріп жеді, араларында уланып ауырғандары болып, ақыры балалар-
дың өліміне әкеліп соқты. Қатонқарағай ауданының қазақтары бала-шағаларымен Батыс Сібірдің 
Ойрат облысы арқылы Қытай мен Монғолияға өтпекші болған [Әбдіғалиұлы 2021, 3: 211]. 

Тамақ іздеп Ресей жеріне, Сібірге, Орта Волга өңіріне босқындардың арасында балалардың 
саны көп болған. Қазақ өлкелік комитетінің хатшысы Левон Мирзоян мен Халық комиссар-
лар кеңесінің төрағасы Ораз Исаевқа Москвадан арнай жіберілген ОГПУ-дың хабарлама-
сында Орта Волга өлкесіне Қазақстаннан 2500 шаруашылық босып барып, орналасқандығы 
айтылады. Жағдайлары өте ауыр болып, көбі қайыр тілеп жүргендердің арасында 964 бала 
болған. Жергілікті үкімет олардың тек 194-ін ғана балалар үйіне орналастыра алған. Күніне 
аштық пен аурудан 5 босқын балалар өліп отырған [ҚР ОМА. 30-қ. 7 рсч-т. 186-іс. 125-п.].

Батыс өңіріндегі ауыр жағдайды Ақтөбе ауданынан өкіл ретінде Самараға барған Сейітқали 
Мендешев Қазақ өлкелік комитетінің хатшысы Филипп Голощекинге және Халық комиссарлар 
кеңесінің төрағасы Ораз Исаевқа 1932 ж. 26 наурызында жолдаған хатында айтып, ашыққан-
дарға қолдан келген көмек көрсетіліп, босқан балаларды балалар үйі мен арнайы пункттерге 
орналастырып жатқандығын келтірген. Дегенмен, олардың барлығын бірдей кері қайтаруға қа-
ражаттың қолбайлау болып тұрғандығын көрсетеді [ҚР ПА. 141-қ., 1-т., 5192-іс. 107-п]. 

БОАК-нің жанынан құрылған балалар комиссиясының алқасы Орта Волга өлкесіне босқан-
дардың 50 мыңнан көп қазақтардың 30%-і балалар екенін анықтаған. Олардың басымы Орал 
және Ақтөбе облыстарынан келгендер екен. Орынбор мен Сольилецк аудандарына барған 
қазақтардың жағдайлары тым аянышты еді. Босқындардың балалары балалар үйіне, ба-
лабақшаларға орналастырылды. Жұпыны киінген, аяқ киімсіз, кірлеген, биттеген, жүдеген, 
ашыққан балалардың арасында жұқпалы аурулар жайлаған. Әсіресе Орынбор қаласындағы 
Покровский шіркеуіне орналасқан босқын балалардың жағдайы да тым ауыр болды. Комис-
сияның жазуынша, ашыққан әлсіз балалар орналасқан жер лас болғандықтан, әрі берілетін 
тамақтары (тек жарма) құнарсыз болғандықтан кейбірі ұзаққа бармай іштері кеуіп, өліп жат-
ты. Комиссия бригадасы шіркеудің қоймасынан өлген үш баланың мүрдесін тапқан. Олар бұл 
жерде үш күндей жатқан екен. Осы шіркеуден жасырып қойған 28 баланы алып шыққан.

Сольилец ауданында босқын қазақ балаларына арналып, 4 қабылдау пункті құрылып, 
оның екеуіне 3 пен 12 жас аралығындағы балаларды, ал біреуіне 3-жасқа дейінгі бала-
лар орналастырылды. Жалпы бұл орындарға ата-анасы жоқ немесе тастап кеткен босқын 
342 бала қабылданды. Алайда Орынбор қалалық денсаулық орындарының мәліметінше 
наурыз айында Орынборда мектепке дейінгі жаста – 31, мектеп жасындағы – 4 бала өл-
ген. Сольилец ауданында 15 ақпан мен 15 наурыз аралығында мектеп жасына дейінгі және 
мектеп жасындағы 40 босқын қазақ балалары өлген екен.

Table 1. Information about Qazaq refugee children in the Orenburg region
1-кесте. Орынбор ауданындағы босқын қазақ балалары туралы мәлімет

Таб. 1. Сведения о казахских детях-беженцах в Оренбургском районе

Аудандар, қалалар Балалар үйіне 
орналастырылғандар

Ата-аналарының қасында 
болып, көмек күтушілер

Орынбор ауданы 350 адам 500 адам
Орынбор қаласы 258 адам 230 адам
Сольилец ауданы 342 адам 4 мың адам
Бөрте ауданы 48 адам 483 адам
Петровский ауданы – 750 адам
Ор ауданы – 200 адам
Барлығы 998 адам 6163 адам

1931–1933 жылдардағы қазақ балаларының ашығуы

Кестеде көрсетілгендей, Орынбор ауданында босқын 7161 бала болып, олардың 998-і ба-
лалар үйіне орналастырылса, ал 6163-і ата-анасымен бірге қалып, көмек күткен [Кондра-
шин 2011, 1: 277–281]. 

1932 жылдың 14 сәуірде Орта Волга бойына босып барған ашыққан қазақ балаларына 
көмек көрсету мәселесі РКФСР Халық ағарту комитетінде көтеріліп, босқын қазақ балала-
рын орналастыру үшін 20 мың рубль ақша бөлу, қамсыздандыру қорынан балалар үйінде, 
балалар алаңы, балабақшалардағы 1 мың қазақ балаларына азық-түлік бөлу, балалардың 
арасында мәдени жұмыстарды жүргізуде 20 аз ұлт қызметкерлерін жұмысқа қабылдау, 
қазақ балаларын орналастыру және Қазақстанға кері қайтару жұмыстарын жүргізу, қазақ 
жерінде балалардың арасында мәдени және күнделікті іс-шараларды жүргізу жөнінде қау-
лы қабылдады [Кондрашин 2011, 1: 281]. 

Батыс Сібірге қазақ жерінен босып барғандардың арасында аурушаң, жүруге шамалары 
жоқ, әлсіз балалар көп болды. Иркутск қаласының маман-дәргерлерінің Шығыс Сібір өл-
келік атқару комитетіне жіберілген рапортында теміржол арқылы қазақ өлкесінен жаппай 
босып келе жатқандардың қарасының көбейгендігі айтылып, оның арасында жұқпалы ау-
румен ауырған балалардың саны өте көптігін атап өтеді. Нагорный ауруханасына Павло-
дар ауданынан босып келген, жұқпалы аурумен ауырған балалардың түскенін хабарлай-
ды. 1931 ж. 11 желтоқсанында және 1932 ж. 4 қаңтарында поезбен қазақ жерінен келген 
босқындардың арасында шешек аурумен анықталған. Алайда Новосібір мен Красноярск 
станцияларында аурулардың арыздарына медицина мамандары ем-дом жасамақ түгіл, 
назар да аудармаған [Әбдіғалиұлы 2021, 3: 53–55].  

Батыс Сібір ОГПУ-нан 1932 ж. 4 ақпанында Батыс Сібір өлкелік комитетінің хатшысы мен 
орталық атқару комитетінің төрағасына қазақ босқындары жайлы хабарлама түсті. Слав-
город, Немецкий, Знаменский, Хабаровский аудандарына босып барғандардың арасында 
балалардың аштықтан, аурудан, суықтан өліп жатқандығын мысалдармен келтіреді. Мәсе-
лен, 19 қаңтарда Славгород қаласында көшеден 15–16 жасар қазақ баласын ауруханаға 
әкелгенде қайтыс болған. Ол аштықтан әлсіреп,  суықтан үсіп қалған. Босқын қазақтар күн-
делікті 15–20-дай балаларын қала әкімшілігінің немесе түрлі мекемелердің алдына тастап 
кеткен. Араларында омыраудағы бала да болған. Жергілікті билік босқын қазақ балаларын 
жетімдер үйіне орналастыруға тырысқан [Әбдіғалиұлы 2021, 3: 108–110]. 

Қазақстанға қайтып оралған босқын қазақтардың балаларын балалар мекемелеріне ор-
наластыру мәселесі Қазақ АКСР ХКК-нің 1932 ж. 27 сәуірінде қабылдаған «Көшіп кеткен 
щаруашылықтарды қайтару және орналастыру жоспарын бекіту» туралы қаулыда нақты 
келтірілді. Қаңғыбас және шаруашылықтары әбден құлдыраған отбасындағы 6000 баланы 
орналастыру үшін балалар үйін ұйымдастыру мәселесі қабылданды. Бұл көрсетілген сан 
облыстар бойынша төмендегі кесте бойынша бөлінді:

Table 2. Information about the placement of Qazaq refugee children returned  to Qazaqstan in child care institutions
2-кесте. Қазақстанға қайтып оралған босқын қазақ балаларын балалар мекемелеріне орналастыру туралы 

мәлімет [Әбдіғалиұлы 2021, 3: 204–206]
Таб. 2. Сведения о размещении казахских детей-беженцев, вернувшихся в Казахстан, в детские учреждения

Аудандар, қалалар
Денсаулықсақтау халкомы Халық ағарту комиссариат

Балалар саны Балалар саны
Шығыс Қазакқстан 450 1650
Қарағанды 300 1500
Батыс Қазақстан 300 1500
Оңтүстік Қазақстан 100 250
Ақтөбе 110 250
Алматы 40 1350
Барлығы 1000 5000

БОАК-тінің жанындағы Балалар комиссиясы президиумының 27 мамырдағы жиналысын-
да комиссия мүшесі Савченконың жасаған баяндамасымен Қазақстандағы балалардың 
жағдайы арнайы түрде қаралып, соның негізінде төмендегідей тұрым жасалды:

1. Ашыққан, ауыр жағдайдағы балалардың саны өте көп (Қазақстаннан өзге өңірлерге 
босып кеткен балалардың саны 30 000, олардың 6 мыңы Орта Еділге, көп санмен Батыс 
Сібірге және Қырғыз АКСР-не барған).

2. Қазақ АКСР-нің басшы органдарынан осы уақытқа дейін жағдайлары ауыр балалар 
үшін ешқандай да шаралар қолданылмаған. 

3. Қазақ органдардың ешқандай әрекет жасамай отырғандығы тексеріс барысында 
расталды.

Осыған сәйкес президиум Қазақ АКСР-і ОАК мен ХКК-не тез арада балалардың Қазақстан-
нан басқа өңірлерге босуын тоқтату және босып кеткен балаларды өз жеріне қайтару, ба-
лаларға деп бөлінген қаражаттарды өздерінің жұмсау, жетіспеген қаражатты БОАК-нің ба-
лалар комиссиясынан қосымша қаражат бөлдірту жөнінде қаулы қабылдады [ҚР ОМА. 5-қ. 
21-т. 14-іс. 3–5-п.].

1932 жылғы 29 мамырдағы мәлімет бойынша ашыққан босқын балаларға арнап Қараған-
ды облысында 18 балалар үйі ұйымдастырылып, оған 1617 бала орналастырылған. Оларға 
69 мың көлемінде қаражат, 45 мыңға шаруашылық тауарлары, 1726 пұт ұн, 216 пұт жарма 
бөлінді. Батыс Қазақстан облысында 10 балалар үйі ұйымдастырылып, 837 бала орнала-
стырылса, ал Алматы облысында ұйымдастырылған 12 балалар үйіне 2200 босқын балалар 
орналасып, 60 мың рубль қаражат берілген. Оңтүстік Қазақстанда ашылған бір қабылдау 
орнына 50 бала әкелініп, 122 т. азық-түлік бөлінген. Ақтөбе облысында ашылған 2 балалар 
үйіне 330 бала орналастырылса, ал Шығыс Қазақстан облысында 37 балалар үйі ұйымда-
стырылып, 4850 бала орналасқан екен [ҚР ПА. 141-қ., 1-т., 5233-іс. 8–9 пп.]. Дегенмен, бұл 
балалар үйіне орналасқан балалардың жағдайы бірден жақсарып кетпеді. Нашар тамақтың 
пен дұрыс күтімнің болмауы әлсіз балалардың өліміне әкелді. Шығыс Қазақстанның ОГПУ-
дың облыстық бөлімінің мәліметінше, Белағаш ауданында Красный ауыл селосындағы 
босқын орналастырылған 600 қазақтардың балалары сәуір мен 30 мамыр аралығында 
256-ы өлген. Ал қалғандары ауру-сырқау болған. Стеклянка селосындағы балалар үйін-
де аштан 170-і өлген. Балалар үйінің меңгерушісі Бережненко бөлінген азық-түлікті алып 
қашып кеткен [ҚР ОМА. 30-қ. 7 рсч-т. 158-іс. 239-п.]. 

Қазақ өкелік комитеті 1932 жылдың 2 шілдесінде Қазақстандағы жаппай ашаршылыққа 
байланысты мәжіліс өткізіп, ашаршылықты ауыздықтаудағы орын алып отырған кемшілік-
тер айтылып, соның негізінде қабылданған қаулылардың бірі қаңғыбас-босқын балалар-
дың толқынын тоқтату және оларды балалар үйіне орналастырып, қажетті бар жағдайды 
жасауда «Балалардың досы» (Друг детей) қоғамын, балалар комиссиясын құру болды. 
Балалар комиссиясы Алматы қаласында құрылып, төрағалығына Каруцкий ұсынылды [Да-
нилов 2001, 3: 404–405]. Комиссия облыстардағы барлық балалар, жетімдер үйіне, бала-
ларды қабылдау пункттеріне жіті тексеріс жүргізіп, қажетті қаражат мөлшерін анықтауға, 
азық-түлікпен қамтамасыз етуді қадағалап, қолды болмаудың алдын алу жұмыстары жүк-
телінді. Анықталған кемшіліктер бірден өлкелік комитет пен Халық комиссарлар кеңесіне 
жіберіліп отырды. Қазақ АКСР ХКК-не 1932 ж. 3 қыркүйегінде жіберілген мәлімдемелік 
жазбада Қарағандыға қайтып оралған босқындардың арасында 9 мың қаңғыбас балалар 
үйі мен балабақшаларға орналастырылғандығы айтылды. Комиссия Петропавл, Ақмола, 
Қарағанды, Еңбекшілдер, Сталин, Көкшетау және Бейнетқордағы балалар үйін аралап, 
Сталин ауданындағы балалар үйінен басқасы, дұрыс пісірілмеген нанмен, әрі уақытылы 
қамтамасыз етпегендігін анықтаған. Бұларға үш ай бойы сүт пен басқа азық-түлік беріл-
меген. Балалардың өлімі күннен күнге көбейген. Көкшетаудағы балалар үйінде бір айдың 

ішінде аштықтан 170 бала өлген. Ақмоладағы балалар үйіндегі  90 баланың 30-ы бір айдың 
ішінде өлген. Қарағандыда да осы уақытта 100-дей бала жан тәсілім еткен. Еңбекшілер ау-
данында қоралар мен киіз үйлерге орналасатырылған балалардың жағдайы аса ауыр бол-
ды. Киіз үйдегі балалардың басымы өкпе ауруымен ауырған. Қорадағы балалардың ауруы 
мен сауы да жерде бірге жатқызылған. Ақмолада бір дәлізде 300-дей бала іш аурумен ауы-
рғандармен қатар жатса керек. Бұл балалар үйінің барлығындағы балалардың киім-кеше-
гі, аяқ киімі болмаған. Халық комиссарлар кеңесінен жіберілген киім-кешектер жетпеген  
[ҚР ОМА. 1179-қ. 1-т. 47-іс. 157–159-пп.]. 

Қазақ КСР Халық Шаруашылық Кеңесі төрағасының орынбасары болған Ұзақбай Құлым-
бетов Оңтүстік Қазақстан облысы аудандарындағы қаңғыбас балаларды балалар үйіне ор-
наластырып, 1932 жылдың қараша-желтоқсан айында олардың тамағы мен киім-кешегіне 
230 000 сом ақша бергізді [ҚР ОМА. 30-қ., 8-т., 12-іс. 101-п.]. Ол Левон Мирзоянның бұй-
рығымен Әулиеатаға жіберіліп, балалар үйлерінің жағдайын тексеру және оларға қажетті 
көмек ұйымдастыруды қолға алды [ҚР ОМА. 30-қ., 7-т., 188-іс.40-п.]. Үй-күйсіз, ата-анасыз 
қалған 13 жастан жоғары кезбе балаларды түрлі оқу орындарына, оның ішінде кәсіптік оқу 
орындарына алып, тәрбиелеуді жөнге салды [ҚР ОМА. 30-қ., 7-т., 151-іс.139-п.].

1933 жылдан бастап өлкелік комитет ашыққандарға көмек көрсетіп, босқындарды туған 
жерлеріне қайтару жұмыстарына белсене кірісті. КСРО ХКК-ісі 27 қаңтарында қаулысымен 
Қазақ АКСР ХКК-не Қазақстандағы барлық балалар үйіне белгіленген нормаға сәйкес азық-
түлік және киім-кешекпен қамтамасыз етуге шара қабылдауды жүктеді. Осы қаулы негізін-
де біршама жұмыстар қолға алынды. Кезбе, ашыққан балалар балалар үйі мен балалар 
коммунасына орналастырылып, оларға бар жағдай жасалынды. Мәселен, Семей қала-
сындағы қазақ балалар коммунасына комиссия болып барған Кондратьев, Чурсин және 
Төлебаевтар бес күндей тексеріс жүргізген кезде мектеп жасындағы 7–13 жас аралығында 
142 баланың барлығын анықтап, оларға қала бюджетінен қаржы бөлініп, сонымен қатар 
шефтік көмектер көрсетіліп отырғандығын көздерімен көріп қайтқан. Балаларға берілетін 
тамақтың мөлшері көбейіп, оларға ет, кеспе, жарма, кәмпит және т.б. азық беріле бастады. 
Дегенмен балалар коммунасында балалардың тамағын ұрлау фактісі де тіркелді. Сонымен 
қатар асханадағы антисанитарлық жағдай да анықталған. Осыған орай балалар коммунас-
ының басшысы Гуляев қызметінен босатылды [ШҚО ЖТҚО. 578-қ. 1-т. 5-іс. 82–86 пп.]. 

1933 ж. 1 сәуірде республикадағы панасыз-босқын балардың саны 57 000-ға жеткен. Олар-
дың легі толастамаған, араларында аурулар көбейіп, өлгендердің саны артқан [ҚР ОМА. 
1179-қ. 1-т. 19-іс. 1–2-п.].

Қазақ АКСР-дегі панасыз балаларға көмек көрсету жағдайына байланысты 1933 ж. 11 ақпан 
жұмыс жүргізген комиссия да Қазақстанда 40 мыңдай аш-жалаңаш панасыз балалардың 
барлығын мәлімдеп, бюджеттен қаржылай көмек көрсетуді сұрады. БОАК-нің Балалар 
комиссиясының төрағасы Семашконың мәліметінше 1933 жылы Балалар комиссиясына  
3 млн. рубль ақша бөлу қарастырылғандығын жеткізген. Осы комиссияның шешімімен  
Қазақ АКСР-не барлық 15 жастан жоғары балаларды өндірістік және шаруашылық кәсіпо-
рындарына (ФЗО, ШУМП) жіберуді міндеттеді.

Қазақстан облыстарындағы балалардың жағдайын тексеруге Балалар комиссиясы Алқа-
сының мүшесі Савченко және Қаржы Халық комиссариаты мен Халық ағарту комиссари-
атынан бір-бірден жауапты адамдарды 10 күнге жіберілді [Әбдіғалиұлы 2021, 3: 451–454]. 

1933 ж. ақпанда Өскеменде өткен Шығыс Қазақстан облыстық атқару комитеті алқасында 
«Панасыз балаларға қарсы күрес жағдайына» қатысты мәселе қаралып, соның негізінде 
оларға көмек қолын созуда шефтік ұйымдар құру және олардың атқаратын, міндеттері 
анықталды. Балалар үйіне тәрбиеші мамандарды даярлау негізінде алты айлық курстар 
ашу керектігі жөнінде қаулы қабылданды. Сонымен қатар халық ағарту саласына балалар 

үйін жиі аралап, қажетті  көмек көрсетуге тиістіленді. Ол үшін өлкедегі көше кезген қаңғы-
бас, дала кезген босқын балаларды балалар үйіне орналастыру арқылы толықтай жою 
міндеттелінді. Бірақ әлі де балалар үйін жылыту мәселесінің ақсап тұрғаны, қабылданған 
балалардың бәрі бірдей оқу жүйесіне тартылмай, тәрбиешілердің жұмысының әлсіздігі, 
азық-түлікпен, киім-кешекпен, күнделікке қажетті заттармен қамтамасыз етілмей отырған-
дығы баса айтылды. Осы кемшіліктердің қатарында балалар үйінің мүлкінің қолды болуы 
да барлығы қаулыда келтірілді [ШҚО ЖТҚО. 15-қ. 2-т. 21-іс. 19–20 пп.].

Қазақ АКСР ХКК-нің төрағасы Ораз Исаевқа 1933 ж. 12 ақпанда жіберілген арнайы анықта-
мада теміржол бойын панасыз балалардан тазарту қолға алынғаны айтылады. Аягөз 
станциясынан 1–5 ақпан аралығында 117 панасыз балалар Сергиопольдегі балалар үйіне 
орналастырылған. Алматыда 1 ақпанда 83 панасыз бала жинақталып, қалалық милици-
яға тапсырылған. Іле станциясына келген босқындардың арасындағы панасыз балалар 
арнайы комиссияға қарамағына берілген. Олардың жартысын комиссияның шешімімен 
Қаратал мен Талдықоған совхоздарына жіберілген. Әулиеата станциясынан жиналған 
871 бала комиссияға тапсырылған. Әр облыстардан тура осындай панасыз балалар тура-
лы мәліметтер түскен [ҚР ОМА. 30-қ. 7 рсч-т. 186-іс. 5–6 пп.]. Тура осы күні Әулиеатадан 
Ораз Исаевқа келген хабарламада өңірде жиналған босқындардың арасында Қазақстан-
ның әр ауданынан жиналған 2000 баланың барлығын айтылады [ҚР ОМА. 30-қ. 7 рсч-т. 
186-іс. 96-п.]. 

Луговой поселкесінде тағы да қаңғып кеткен 100–150 балаларды орналастыратын ғимарат 
дайындалған. Алайда балаларды орналастыруда кемшіліктерді орын алған. Құрамында 
Семенов, Казновский және Наватов сияқты мүшелері бар комиссия Әулиеата қаласындағы 
балалар үйлер мен азықтанатын пункттерді тексеру барысында 400 баласы бар балалар үй-
індегі 5 бөлмеге 60–80 балаға дейін орналастырылғандығын, бөлмелердің ластығы, ешқан-
дай да санитарлық тазалық жүргізілмегендігін, балаларға арналған жуынғаш құралының 
жоқтығын және олардың төсеніші жоқ еденде жататынын анықтаған. Сонымен бірге ба-
лаларға дәрігерлік көмек көрсетілмеген, тойып тамақ ішпегендіктен және аурудан күніне 
3–7 бала өліп отырған. Олардың арасында қатты ауырып жатқан 50 бала жекеленбей, басқа 
балалармен бірге ұсталған. Ең сорақысы балаларға ыстық тамақ пен шәй берілмей, тек 
250 грамм нанды қайнамаған суық сумен немесе қармен жеген. Комиссия сау балалардың 
аурулармен бірге жататындығын да, тіпті өлгендердің мүрдесі алынбай бірнеше күн жатып 
қалатындығын да анықтаған. 

Әулиеатадағы екінші балалар үйінің жағдайы да тура осындай болғандықтан комиссия 
тез арада біріншіден, балалардың барлығын дәрірлік тексерістен өткізу, екіншіден, ауру 
балаларды бөліп алып, арнайы бөлмеге орналастырып, ем-дом жасау, үшіншіден, өлген-
дердің мүрдесін зиратқа жерлету, төртіншіден балаларға ыстық тамақ ұйымдастыруды 
маңыздылығын көтерді [ҚР ОМА. 30-қ., 8-т., 12-іс. 39, 40–42-пп.]. Осындай қиын жағдай-
дан шығу үшін Ұзақбай Құлымбетов ашыққандарға қаржылай көмек көрсетуге 420 мың сом 
ақша бөлгізді. Оның 100 мыңы Алматы облысына, 80 мыңы Оңтүстік Қазақстан облысына, 
60 мыңы Қарағанды облысына, 80 мыңы Ақтөбе облысына, 80 мыңы Шығыс Қазақстанға, 
ал 20 мыңы Батыс Қазақстанға бөлінді [ҚР ОМА. 30-қ.,7-т., 178-іс. 19-п.].

Қазақ жерінен Қырғызстанға босып барған қазақ балаларын қайтару мәселесі де көтерілді. 
Қырғыз өлкелік комитеті де Қазақстаннан босып келген қазақ балаларына шамаларынша 
көмек беріп, ыстық тамақ ұйымдастырып, медициналық көмек көрсетті. Балалар үйіне ор-
наластырылмаған ересек балаларды өндіріс орындарына, оқу орындарына, ФЗО-ға қабыл-
дады [Абдрахманов 2023: 40–41, 44]. 

Ата-анасыз, үй-күйсіз қалып балалар үйіне орналастырылған аш балалардың жағдайын тек-
серуге келгенде барлық жәйттерді анықтағаннан кейін, үкімет орындарына мәлімдемелер 

жіберілді. 1933 жылдың 1–5 ақпаны аралығында Семей қаласындағы қазақ балалар ком-
мунасын бригада тексеріп, ондағы 142 баланың тағдыры анықталған. Мұндағы балалар-
дың барлығы да мектеп жасындағы балалар болған. Тексеру барысында біршама кемшілік-
тер анықталды. Азық-түлікпен қамтамасыз етуде кешіктірілулер болып, балаларға дұрыс 
тамақ берілмеген. Балаларға деп бөлінген киімдер толықтай жетпеген [Әбдіғалиұлы 2021, 
3: 427]. Осыған орай тез арадада жергілікті комитет қаржылай көмек ұйымдастырды.

Қорытынды

1931–1933 жылдардағы ашаршылық қасіреті республикамыздың демографиялық өсуі-
не үлкен зиянын тигізді. Аштықтан қырылғандардың саны есепсіз болды. Қазақстандағы 
ашаршылықтың талай қазақ отбасының балалары өліп, түтіні түтелмей қалды. Өзге респу-
бликаларға, шет мемлекеттерге босып барғандардың көпшілігі ұзақ уақыт бойы туған жері-
не оралмай, еріксіз сол жақта тұрақтап қалды. Аштықтың ащы дәмі ұзақ уақыттар бойы 
жарасы жазылмайтын дертке айналып, халықтың санасында сақталды. Туған жерден жы-
рақта қалған балалардың тағдыры да іздеусіз қалғаны белгілі. Қазақстандағы аштықтан, 
көп қырылған, панасыз қалған қазақ балалары болды. Балалардан айырылу ұлттың бола-
шағына, ертеңіне қауіпті зорайтты. 

